
1.  Inngangur

Hér á eftir fer skýrsla stjórnar og framkvæmdastjóra SASS fyrir starfsárið  2005 - 2006.  Að venju er um sameiginlega skýrslu stjórnar og yfirlit um starfsemi 
samtakanna að ræða.


Í stjórn SASS sátu á því starfsári sem nú er að ljúka;  Gunnar Þorgeirsson Grímsnes- og Grafningshreppi formaður, Þorvaldur Guðmundsson Árborg varaformaður,  Ólafur Eggertsson Rangárþingi eystra, María Sigurðardóttir Ölfusi, Árni Jón Elíasson Skaftárhreppi, Gylfi Þorkelsson Árborg, Herdís Þórðardóttir Hveragerðisbæ, Elín Bjarnveig Sveinsdóttir Villingaholtshreppi, Sigurbjartur Pálsson Rangárþingi ytra, Guðrún Erlingsdóttir Vestmannaeyjabæ og Elliði Vignisson Vestmannaeyjabæ.  
Alls hélt stjórn SASS 7 stjórnarfundi á liðnu starfsári, auka annarra funda sem stjórnarmenn  sóttu.  


2. Starfsemin á árinu

Hér á eftir verður stiklað á stóru um verkefni samtakanna á starfsárinu og getið helstu mála. Auk þeirra fjallaði stjórnin um fjöldamörg önnur mál og erindi sem henni bárust.  Vakin er athygli á því að starfsárið var styttra en venjulega því aðalfundur er  haldinn fyrr á kosningaári og jafnframt að kosningar með tilheyrandi kosningabaráttu dró úr starfi sveitarstjórnarmanna á hinum sameiginlega vettvangi.  Fyrst verður getið funda sem SASS stóð að og tók þátt í  á starfsárinu.

Fundir

Aukaaðalfundur SASS.  Aukaaðalfundur SASS var haldinn 26. apríl sl., þar sem lagðar voru fyrir tillögur starfshóps að endurskoðuðum samþykktum samtakanna og nýjum samþykktum fyrir Heilbrigðiseftirlit Suðurlands og Skólaskrifstofu Suðurlands.  Sama dag lagði starfshópurinn fram sambærilegar tillögur á aukaaðalfundum   Atvinnuþróunarsjóðs Suðurlands og Sorpstöðvar Suðurlands.  Allar þessar tillögur voru samþykktar  samhljóða með lítils háttar breytingum.     Kjarni breytinganna er sá að Heilbrigðiseftirlit Suðurlands og Skólaskrifstofa Suðurlands verða sjálfstæð byggðasamlög með sérstaka aðalfundi, svipað  og gildir um Atvinnþróunarfélag Suðurlands og Sorpstöð Suðurlands.  Fjárhagsleg ábyrgð SASS  á starfsemi þeirra verður því ekki lengur til staðar.   Jafnframt gera breytingarnar ráð fyrir að sameiginlegt skrifstofuhald verði treyst og  að sameiginleg launa og starfsmannastefna gildi fyrir öll byggðasamlögin.        Starfshópurinn lagði á fundinum  einnig fram drög að sameiginlegri launa- og  starfsmannastefnu.   Stjórn SASS hefur það verk með höndum að ljúka gerð hennar og hafa umsjón með henni.    Þá fólst í niðurstöðunum að byggðasamlögin munu halda  aðalfundi sína á sameiginlegu ársþingi, sem nú verður haldið í fyrsta sinn.
Málþing um málefni grunnskólans.  Samtökin stóðu ásamt Skólaskrifstofu Suðurlands að málþingi um málefni grunnskólans sem haldið var í febrúar.  Á málþinginu voru tvö umfjöllunarefni;  annars vegar niðurstöður samræmdra prófa á Suðurlandi og hins vegar þróun reksturskostnaðar sunnlenskra grunnskóla á undanförnum árum.   Málþingið heppnaðist vel  og   var liður í þeirri viðleitni samtakanna  að halda uppi öflugri umræðu um mikilvægustu verkefni sveitarfélaganna.
Fundur um samgöngumál.  Einnig  héldu samtökin ásamt Sveitarfélaginu Árborg og Hveragerðisbæ  almennan fund um samgöngubætur á leiðinni Selfoss – Reykjavík.  Gestur fundarins var Sturla Böðvarsson samgönguráðherra.  Fundurinnn var innlegg í baráttu  Sunnlendinga fyrir  því að fá verulega bættar samgöngur á milli Selfoss og Reykjavíkur.  Fundurinn var vel sóttur og vakti athygli á málefninu. 
Þátttaka í fundum. Fulltrúar samtakanna sóttu fjölmarga fundi og ráðstefnur á starfsárinu.   Þar má nefna landsþing Sambands íslenskra sveitarfélaga, sumarfund landshlutasamtakanna, samráðsfund Landsvirkjunar, ársfund Byggðastofnunar og  kynningarfundi um Vaxtarsamning Suðurlands svo fátt eitt sé nefnt. Ekki var haldinn sérstakur fundur með þingmönnum  eins og venja hefur verið um ýmis hagsmunamál sveitarfélaganna og Sunnlendinga almennt en hins vegar var haldinn fundur  með þeim um málefni sérdeildarinnar í Gaulverjaskóla.  Á þeim fundi kom fram eindreginn stuðningur þeirra við verkefnið.

Nefndir

Nokkrar nefndir störfuðu á milli aðalfunda.  Ein þessara nefnda er fastanefnd þ.e. samgöngunefnd en aðrar hafa verið skipaðar vegna sérstakra aðstæðna.  Með nýjum samþykktum SASS verður fastanefndum fjölgað sem mun vafalaust treysta þá málefnavinnu og hagsmunagæslu sem fram fer á vegum samtakanna.    Aðrar nefndir sem störfuðu voru, velferðarmálanefnd, stóriðjunefnd og endurskoðunarnefnd.  Endurskoðunarnefndin hefur lokið störfum og aukaaðalfundur SASS, sem haldinn var 26. apríl sl.,  afgreitt tillögur nefndarinnar.  Framkvæmdastjóri starfaði með öllum nefndunum.
Samgöngunefnd.  Á síðasta aðalfundi var kosin   5 manna samgöngunefnd SASS:  Hana skipa Bryndís F. Harðardóttir, formaður, Engilbert Olgeirsson, Sigurður Bjarnason, Sigurður Ingi Jóhannsson og  Þorvaldur Guðmundsson.    Nefndin hefur skilað skýrslu og tillögum til aðalfundarins og verður fjallað um hana  á fundinum.
Velferðarmálanefnd. Eftirtaldir voru skipaðir í velferðarmálanefnd:  Ragnheiður Hergeirsdóttir formaður, Jóna Sigurbjartsdóttir, Pálína Sigurjónsdóttir, Pétur Skarphéðinsson  og Elliði Vignisson.  Síðar var Hera Ósk Einarsdóttir skipuð í nefndina í stað Elliða.  Skýrsla nefndarinnar  liggur fyrir þessum fundi. 
Endurskoðunarnefnd. Í endurskoðunarnefnd voru eftirtaldir kosnir á síðasta aðalfundi:  Orri Hlöðversson formaður, Guðmundur Ingi Gunnlaugsson og Ragnheiður Hergeirsdóttir.  Nefndin vann úr niðurstöðum síðasta aðalfundar og gerði tillögur að nýjum samþykktum SASS, Atvinnuþróunarfélags Suðurlands,  Heilbrigðiseftirlits Suðurlands, Skólaskrifstofu Suðurlands og Sorpstöðvar Suðurlands, sem samþykkar voru á aukaaðalfundum samlaganna í vor eins og áður er getið.
Stóriðjunefnd.  Í nefndina voru skipaðir af hálfu SASS:  Ólafur Áki Ragnarsson, Einar Njálsson og Valtýr Valtýsson.  Atorka félag atvinnurekenda tilnefndi þá Bergstein Einarsson og Kjartan Ólafsson.  Nefndin beitti sér fyrir útgáfu kynningarrits þar sem fjallað var um Þorlákshöfn sem vænlegan kost fyrir staðsetningu orkufreks iðnaðar.  Skýrsla nefndarinnar  liggur fyrir aðalfundinum til umfjöllunar.
Þátttaka í nefndum.  Á starfsárinu störfuðu fulltrúar SASS í ýmsum nefndum utan samtakanna.  Gunnar Þorgeirsson formaður  og  Þorvaldur Guðmundsson varaformaður voru tilnefndir í  nefnd á vegum heilbrigðis- og tryggingamálaráðuneytisins um uppbyggingu öldrunarþjónustu í umdæmi Heilbrigðisstofnunar Suðurlands og hefur nendin skilað tillögum til ráðherra.  Þá er Gunnar Þorgeirsson fulltrúi  SASS í vinnuhóp um  uppbyggingu háskólanáms á Suðurlandi sem starfar á vegum Atvinnuþróunarfélags Suðurlands.    Sú nefnd skilar áliti og tillögum á aðalfund  félagsins.  Í vor var Kristín Hreinsdóttir tilnefnd í starfshóp  sem hefur það verkefni að fara yfir málefni Sérdeildar Suðurlands við Vallaskóla.  Þá situr framkvæmdastjóri eins og undanfarin ár í samráðsnefnd Sambands íslenskra sveitarfélaga, menntamálaráðuneytisins og kennarasamtakanna um málefni grunnskólans.  Hann hefur  einnig starfað ásamt þremur stjórnarmönnum  í verkefnisstjórn um Vaxtarsamning Suðurlands sem nýlega lauk störfum.
3.  Umfjöllunarmál stjórnar

Hér á eftir verður getið helstu mála sem stjórn SASS tók fyrir á fundum sínum auk þeirra sem áður hefur verið getið.  
Samgöngumál

Ályktun stjórnar SASS um 4 akreina veg. Stærsti málaflokkurinn sem stjórnin fjallaði um á starfsárinu voru samgöngurnar.   Stóraukin áhersla hefur verið lögð á þennan málaflokk af hálfu samtakanna  með starfi samgöngunefndar sem starfað hefur undanfarin fjögur ár.  Á grundvelli tillagna nefndarinnar í janúar sl. samþykkti stjórn SASS ályktun um endurbætur á  Suðurlandsvegi á milli Selfoss og Reykjavíkur.  Í ályktuninni er skorað á yfirvöld samgöngumála að við endurskoðun  12 ára samgönguáætlunar á þessu ári verði   gert ráð fyrir  varanlegum endurbótum með 4 akreina vegi á leiðinni á milli Selfoss og Reykjavíkur  og að þeim verði lokið  á næstu 3 árum. 
Hér er um  áherslubreytingu að ræða frá fyrri stefnu SASS.  Í stað þess að gera ráð fyrir 3 akreina vegi á hluta leiðarinnar í upphafi og 4 akreina vegi  innan 12 ára er hér lagt til að  framkvæmdir miðist við 4 akreina veg frá upphafi.  Ástæður þessa eru þær að umferðin eykst mun hraðar en gert var ráð fyrir og  einnig  til að tryggja samkeppnisstöðu Suðurlands gagnvart öðrum  vaxtarsvæðum í nágrenni höfuðborgarsvæðisins þ.e. Suðurnesjum þar sem framkvæmdum við 4 akreina Reykjanesbraut mun ljúka á næsta ári og Vesturlandi en  áform eru uppi um Sundabraut og tvöföldun Hvalfjarðarganga. Þá er einnig lögð aukin  áhersla á að byggð verði ný brú á Ölfusá ofan við Selfoss vegna þess að núverandi brú ber engan veginn  þá miklu umferð sem nú er til staðar, hvað þá aukna umferð eins og flest bendir til að verði á næstu árum.
Í kjölfar þessar ályktunar var haldinn opinn fundur á Hótel Selfossi í samvinnu við Árborg og Hveragerðisbæ um málið með þátttöku samgönguráðherra og var hann vel sóttur.

Um frekari rökstuðning fyrir þessum samgöngubótum er vísað til skýrslu samgöngunefndar sem liggur fyrir aðalfundinum.
Hugmyndir um einkaframkvæmd á Suðurlandsvegi.   Í byrjun apríl sl. setti forstjóri Sjóvár,  Þór Sigfússon, fram hugmyndir um einkaframkvæmd á Suðurlandsvegi á milli Selfoss og Reykjavíkur.  Í kjölfar fundar framkvæmdastjóra SASS með honum fjallaði samgöngunefndin um hugmyndirnar á fundi sínum og lýsti áhuga á málinu.  Í framhaldi af umfjöllun nefndarinnar  samþykkti stjórn SASS  á fundi sínum í maí ályktun þar sem hugmyndunum var fagnað og benti á að um einstakt tækifæri væri að ræða til að hraða bráðnauðsynlegum umbótum á veginum.  Í kjölfarið var síðan fundað með forsvarsmönnum Sjóvár, þingmönnum kjördæmisins og samgönguráðherra þar sem fram kom áhugi ráðherrans fyrir málinu.  Í júní sl. funduðu forsvarsmenn SASS með bæjarstjórum Árborgar og Hveragerðisbæjar og forstjóra Sjóvár.  Þar var kynnt sú hugmynd að stofnað yrði hlutafélag þessara aðila til að vinna áfram að málinu og nú hafa bæði þessi sveitarfélög ásamt Grímsnes- og Grafningshreppi ákveðið að leggja fram hlutafé í félagið.  Stjórn SASS fjallaði um erindi Sjóvár á fundi sínum  10. ágúst  sl.  og samþykkti  að SASS yrði stofnaðili að undirbúningsfélaginu og legði  fram kr. 150.000 í því skyni.  Stjórnin leggur áherslu á að um brýnt hagsmunamál sunnlendinga er að ræða sem full samstaða er um á meðal sveitarstjórna á Suðurlandi og því beri á að líta á fjárframlagið sem táknrænan stuðning við málið.  Jafnframt  gefur það sveitarfélögunum tækifæri til að hafa áhrif á undirbúning og framgang  verkefnisins. Stjórn SASS tekur einnig fram að ekki er um fordæmisgefandi ákvörðun að ræða varðandi þátttöku í almennum hlutafélögum.

Byggðamál
Byggðaáætlun. Stjórn SASS fékk tillögu til þingsályktunar um stefnumótandi byggðaáætlun 2006 – 2009.  Stjórnin gerði margvíslegar athugasemdir við tillöguna:
Í fyrsta lagi  var  bent á að ekki ætti eingöngu að einblína á styrkingu byggðakjarna fyrir vestan, norðan og austan heldur væri ástæða til að styrkja landshlutakjarna í öllum landshlutum hvort sem um væri að ræða vaxtarsvæði eða þau sem ættu á brattann að sækja.  

Í öðru lagi  leggur stjórn SASS verulega áherslu á bættar samgöngur á Suðurlandi því mjög mikilvægt er að auka framlög til samgöngumála á Suðurlandi  frá því sem nú er áætlað,  ekki síst  leiðarinnar  á milli Selfoss og Reykjavíkur þar sem umferð hefur vaxið gríðarlega, til tengivega á Suðurlandi sem engan veginn bera þá miklu umferð sem um þá fer og til að styrkja samgöngur við Vestmannaeyjar og rannsóknir á samgöngubótum við þær.  Í þingsályktunartillögunni er vísað til gildandi samgönguáætlana en í þeim er lítið tillit tekið til umferðarþunga og vegalengda  og hlutur Suðurlands mjög rýr samanborið við önnur svæði og og við það  geta Sunnlendingar  alls ekki unað. 
Í þriðja lagi leggur stjórn SASS mikla áherslu á  að efla menntun og menningu á Suðurlandi   og gerir þá kröfu að á svæðinu verði komið á fót háskólasetri.  Nú er  verulegur munur á milli landshluta  í þessum efnum og alls óverjandi að byggðastefna sé notuð sem skálkaskjól til að mismuna fólki varðandi aðgang að framhaldsnámi. Jafnframt er lögð mikil áhersla á að gerður verði menningasamningur við Suðurland með svipuðu móti og gert hefur verið á Austurlandi og Vesturlandi. 
Í fjórða lagi leggja samtökin áherslu á  að framlög til atvinnuþróunarfélaga  verði aukin og starfsemi þeirra þannig efld frá því sem nú er.  Þetta má annars vegar gera með því að færa fjármuni frá Byggðastofnun og breyta um leið hlutverki hennar eða auka framlög til atvinnuþróunarmála í heild.  Samtökin telja að fjámunir nýtist betur með þeim hætti og frumkvæði heimamanna þannig eflt og einnig að fara leið svokallaðra vaxtarsamninga enda er með þeim færð ábyrgð á framkvæmdum á sviði byggðamála til hagsmunaaðila í héraði. 

Samtök sunnlenskra sveitarfélaga gera þá lágmarkskröfu, ef niðurstaða Alþingis verður sú að byggðastefna eigi einkum að fela í sér varnaraðgerðir fyrir ákveðin svæði á landsbyggðinni, að   byggðastefnan bitni ekki á öðrum svæðum landsbyggðarinnar.  Það á t.a.m. við um bráðnauðsynlega uppbyggingu háskólamenntunar sem hefur almennt gildi og mikilvægi  óháð byggðastefnu á hverjum tíma og lýtur einnig  að grundvallarréttindum þegnanna um jafnan aðgang að menntun. 

Vaxtarsamningur Suðurlands.  Verkefninu var hleypt  af stokkunum í  mars á síðasta ári á vegum Iðnaðarráðuneytisins.  Skipuð var   9 manna verkefnisstjórn sem fór með umsjón verkefnisins og var hlutverk hennar að gera tillögu til iðnaðarráðherra um stefnumörkun í byggðamálum á Suðurlandi, m.a. með sérstöku tilliti til Vestmannaeyja og hvaða kostir kæmu helst til greina við að treysta vöxt og samkeppnishæfni svæðisins.  Framkvæmdastjóri SASS og þrír stjórnarmenn áttu sæti í verkefnisstjórninni.   Verkefnisstjórnin hefur lokið störfum og liggja niðurstöður hennar fyrir.  Næsta skref er að skrifa undir vaxtarsamninginn og hleypa verkefninu af stað.
Málefni heilbrigðisþjónustunnar  á Suðurlandi

Frumvarp til laga um heilbrigðisþjónustu.  Stjórn SASS fékk drög að frumvarpi til laga um heilbrigðisþjónustu og gerði alvarlegar athugasemdir við þau en þó einkum um kostnaðarskiptingu ríkis og sveitarfélaga.
Ákvæðið um þátttöku sveitarfélaga í kostnaði við byggingu og búnað hjúkrunarheimila er afar óljóst og til þess fallið að skapa enn frekari ágreining um verkaskiptingu milli ríkis og sveitarfélaga í þessum málaflokki og einnig í fullkomnu  ósamræmi við markaða stefnu  um skýr skil verkefna á milli ríkis og sveitarfélaga. Auk þess er óviðunandi fyrir sveitarfélögin að eiga að greiða ákveðinn hluta kostnaðar en eiga enga aðkomu að ákvörðunum og áætlunum.  Slíkt brýtur öll lögmál nútímalegrar stjórnsýslu.   Minnt  er á í þessu sambandi meginregluna um að saman fari  frumkvæði, framkvæmd og fjárhagsleg ábyrgð.

Einnig  vekur það athygli að gert er ráð fyrir að þátttaka sveitarfélaganna skuli ,,ekki vera minni en sem nemur 15% af stofnkostnaði”.    Með þessum tillögum er sveitarfélögum stillt upp við vegg vegna slæms ástands í hjúkrunarmálum aldraðra og þau nánast neydd til að auka hlutdeild sína til að koma bráðnauðsynlegri uppbyggingu af stað þrátt fyrir að verkefnið sé á höndum ríkisins.  Ekkert liggur heldur fyrir um aukna heimild sveitarfélaga til tekjuöflunar sem óhjákvæmileg er eigi að auka kostnaðarhlutdeild þeirra í opinberum verkefnum af þessu tagi.  Lágmarkskrafa sveitarfélaganna er sú að   ef ákveðið verður að þau taki þátt í stofnkostnaði þá verði  um fast hlutfall að ræða.

Einnig gagnrýndi stjórnin harðlega að sveitarfélögin áttu ekki  fulltrúa í endurskoðunarnefndinni í ljósi þess  að  þeim er greinilega ætlað nokkuð hlutverk í uppbyggingu heilbrigðisþjónustunnar.   Jafnframt lýsti stjórnin undrun  sinni og vonbrigðum   með að nefnd sem hefur verið að störfum frá árinu 2003 skili ekki skýrari tillögum um verkaskiptingu ríkis og sveitarfélaga á sviði heilbrigðismála en raun ber vitni og sem eru  í meginatriðum í andstöðu við markaða stefnu stjórnvalda um verkaskiptingu ríkis og sveitarfélaga.
Viðbygging við  Heilbrigðisstofnun  Suðurlands á Selfossi.  Húsnæðismál stofnunarinnar voru enn á ný til umfjöllunar í stjórn SASS og samþykkti stjórn SASS ályktun um  nauðsyn þess að  bæta þriðju hæð við nýbyggingu Heilbrigðisstofnunar Suðurlands á Selfossi til að leysa þann brýna vanda sem er til staðar í hjúkrunarmálum aldraðra.  Ákvörðun hefur nú verið tekin um bæta þriðju hæðinni við og ber að fagna henni en jafnframt  er mikilvægt að framkvæmdir tefjist ekki umfram það sem orðið er því mjög brýnt er að fjölga hjúkrunarrýmum fyrir aldraðra nú þegar.  Málið þolir enga bið.
Kynnisferð stjórnar.  Stjórn SASS brá undir sig betri fætinum í júnímánuði og fór í heimsóknir á  nokkrar hjúkrunarstofnanir fyrir aldraða til að kynna sér fyrirkomulag og rekstur þeirra.  Eftirtaldar stofnanir voru heimsóttar:  Ás í Hveragerði, Skjól, Hrafnista og Eir í Reykjavík.  Móttökur voru frábærar og ferðin mjög gagnleg.  Að mati stjórnarinnar er mjög mikilvægt  fyrir sveitarstjórnarmenn að kynna sér þennan málaflokk sem allra best, hvort sem málefni aldraðra færast yfir til sveitarfélaganna eður ei, því um er að ræða eitt mesta hagsmunamál íbúa hvers sveitarfélags.  Verulega þarf að taka á í málefnum aldraðra á allra næstu árum og þar þurfa sveitarstjórnarmenn sannarlega að láta til sín taka. 
4.  Rekstur SASS

Skrifstofa  SASS.
Rekstur skrifstofunnar hefur verið með hefðbundnum hætti. Skrifstofan sér um bókhald og annað almennt skrifstofuhald fyrir Heilbrigðiseftirlit Suðurlands, Skólaskrifstofu Suðurlands, Sorpstöð Suðurlands, Atvinnuþróunarfélag  Suðurlands og SASS  og fer nú fram endurskoðun á vinnulagi í kjölfar breyttrar skipanar með nýjum samþykktum byggðasamlaganna.   Þá hefur kostnaðarskipting skrifstofuhaldsins verið endurskoðuð.   Auk þess hefur skrifstofan séð um launavinnslu vegna kennara fyrir 2 sveitarfélög.  Horfur eru á þessi tvö sveitarfélög yfirtaki þetta verkefni á næsta ári eins og eðlilegt er með stækkandi sveitarfélögum.  Skrifstofan mun að sjálfsögðu veita sveitarfélögunum ráðgjöf á þessu sviði  eins og kostur er.  Þá sér skrifstofan um allt bókhald  fyrir Fræðslunet Suðurlands. Önnur þjónusta skrifstofunnar við sveitarfélögin hefur verið með hefðbundnum hætti, upplýsingagjöf ýmiss konar og aðstoð. 
Heimasíða SASS var uppfærð og lögð aukin áhersla á að setja inn á hana upplýsingar og fréttir.  Eins og fram kom á síðasta aðalfundi var gerður samingur til tveggja ára  við Fréttir í Vestmannaeyjum og Sunnlenska fréttablaðið á Selfossi um afnot af léninu sudurland.is fyrir sunnlenskan fréttavef.   Sá samningur var kærður af hálfu annars sunnlensks  fréttavefs  til Samkeppniseftirlitsins  en úrskurður hefur ekki verið kveðinn upp. 

5. Lokaorð

Miklar breytingar verða  nú í umhverfi sveitarstjórna á Suðurlandi í kjölfar nýafstaðinna kosninga ;  tveir af hverjum þremur sveitarstjórnarmönnum  eru nýkomnir til starfa og sama gildir um sveitar- og bæjarstjóra sveitarfélaganna.  Þá hafa verið gerðar nokkra breytingar á skipulagi samtakanna og tengdra stofnana sem vonast er til að auki bæði  hagkvæmni og skilvirkni í starfsemi þeirra.     Stjórn SASS vonast til þess að áfram verði samstaða um brýnustu hagsmunamál sunnlendinga og að sveitarstjórnirnar nýti hinn sameiginlega 

vettvang í því skyni.


Stjórn Samtaka sunnlenskra sveitarfélaga starfsárið 2005 - 2006 þakkar starfsmönnum samtakanna og samstarfsstofnana fyrir gott starf á liðnu starfsári. Stjórnin þakkar einnig  öllum sveitarstjórnum og embættismönnum sveitarfélaga á Suðurlandi fyrir samstarf á kjörtímabilinu.  

